Слепцов Дмитрий Гаврильевич  100 сааһыгар 
аналлаах ахтыы киэһэтэ

Буолар күнэ: сэтинньи 10 күнэ 2022 с. 4 чааска киин библиотекаҕа
    (Саалаҕа анаммыт кинигэ быыстапката, анал папкалар ууруллубуттар. Остуолунан ас-үөл тэриллибит, сахалыы ырыа дьиэрэйэр).                              
Музыкальнай тохтобул Антон Слепцов
1. Ыытааччы: 
 	Үтүө киэһэнэн, күндү ыалдьыттар! Бүгүн биһиги биир дойдулаахпыт Слепцов Дмитрий Гаврильевич 100 сааһыгар аналлаах ахтыы киэһэҕэ муһуннубут. 
Слепцов Дмитрий Гаврильевич диэн кимий? Кини туһунан бүгүн эһиэхэ  ахтан-санаан, кэпсээн иһитиннэриэхпит. 

Дмитрий Гаврильевич Абый историятын кэрэһитэ, энциклопедията да диэххэ сөп. Кини – үлэ уонна тыыл бэтэрээнэ, улуус Бочуоттаах олохтооҕо, ССРС тыатын хаһаайытыбатын туйгуна, 1947 с. «1941-1945 сс. Аҕа дойду Улуу сэриитигэр килбиэннээх үлэтин иһин», 1950 с. «В.И. Ленин төрөөбүтэ 100 сыла туолуутун бэлиэтигэр килбиэннээх үлэ иһин» мэтээллэрдээх, Саха өрөспүүбүлүкэтин «Үйэ саас» уһун үйэлэнии бочуоттаах бэлиэ хаһаайына.

2 Ыытааччы: Слепцов Дмитрий Гаврильевич  сэтинньи 8 күнүгэр 1922 сыллаахха Элгэс улууһун Орто Дойду нэһилиэгэр (билиҥҥитэ Муома улууһугар) төрөөбүтэ. Кини биир саастааҕар тулаайах хаалан, 80 саастаах эбэтигэр 3 сааһыгар диэри иитиллибитэ. Үс сааһыгар эбэтэ Абый сириттэн сылдьар Слепцов Егор Константинович диэн киһиэхэ оччотооҕу ыар олох күһээйиитинэн ииттэрэ биэрбитэ. Егор Константинович дойдутугар, Муҥурдаах нэһилиэгэр олорор кырдьаҕас ийэтигэр аҕалбыта. Бу ытык кырдьаҕаска 3 сыл иитиллэн 6 сааһын туолуутугар Майыар нэһилиэгин киһитигэр, оҕото суох Николай Рязанскайга биэрбиттэрэ. Бу ыалга 4 сыл олорбута. 
1932 сыллаахха Майыар алын сүһүөхтээх оскуолатыгар киирбитэ. 1937 сыллаахха начаалынай оскуола 4-с кылааһын бүтэрбитэ. Ол курдук, кэлин үтүө санаалаах ытык киһи Черемкин Дмитрий Степанович (Бүттээх) ылан, доҕор оҥостон, бииргэ олорбуттара. Дмитрий Степановичка (Бүттээххэ) олорбутун, иитиллибитин туохтан да күндүтүк саныыра, сааһын тухары умнубатаҕа. Кини ол ииппит дьоннорун барыларын итии, сылаас, махталлаах тылларынан ахтара. 
1 Ыытааччы: Бу бириэмэлэргэ үөрэхтээх дьон суохтарын кэриэтэ этэ. Ол иһин, сонно тута, араас үлэни барытын толорон киирэн бараллара. Кини 15 эрэ саастаах да буоллар, «Кыһамньылаах» диэн Майыарга тэриллибит табаарыстыба биир тутаах үлэһитинэн суоччутунан үлэлээн киирэн барбыта. Бу үлэтигэр туох да эрэйэ суох 3 сыл үлэлээбитэ, хата мэлдьи хайгыыллара эрэ эбит: көнөтүн, сүрэҕин, үлэтин кыайарын иһин.
1941-1946 сыллардаахха улуу сэрии сылларыгар чиэстээхтик Майыар Сэбиэтин сэкэрэтээринэн үлэлээбитэ. Тыылга үлэтэ 1948 сыллаахха «Килбиэннээх үлэ иһин» мэтээлинэн бэлиэтэммитэ. 1946 сылтан бэтэринээр-биэссэр идэтигэр үөрэнэн баран, олох тохтообокко таба иитиитин салаатын босхоломмут биригэдьииринэн 1990 сылга  диэри үлэлээбитэ. Онон кини таба иитиитин уһун кэмнэргэ салайсыбыт, сайыннарбыт тутаах дьонтон биирдэстэрэ буолар. Кини үлэлиир кэмигэр таба иитиитэ саамай үрдүк кэрдиискэ тахсыбыта. Таба уопсай ахсаана 1980-81 сылларга 7297 төбөҕө тиийбитэ. 
2 Ыытааччы: 1948 с. Дмитрий Гаврильевич Акулина Гаврильевналыын ыал буолан, 62 сыл бииргэ олорон, 8 оҕолонон, 9 сиэннэнэн, 6 хос сиэннэнэн нэһилиэк, улуус киэн туттар ытык ыала, эдэр ыалларга холобур буолар дьиэ кэргэн буолан дьоллоохтук олорбуттара.
Кинилэр оҕолоро, сиэннэрэ үлэҕэ сыстаҕас, үлэттэн саллыбат, төрөөбүт дойдуларын дьонун-сэргэтин таптыыр, ытыктыыр, ытыктанар үлэһит дьон буолан үлэлии хамныы сылдьаллар.
Улахан кыргыттар Панна Дмитриевна, Зинаида Дмитриевна доруобуйа харыстабылын эйгэтигэр үлэлии хамсыы сылдьаллар, Елена Дмитриевна Белай Гора гимназиятыгар үлэлиир, Жанна Дмитриевна – Майыардааҕы оҕо уһуйааныгар өр сыларга үлэлээбитэ, билигин пенсияҕа олорор, Дмитрий Дмитриевич – Майыардааҕы национальнай культура киинигэр үлэлиир, кыра кыыс Акулина Дмитриевна 22 сыл улууска Үөрэхтээһин салалтатыгар үлэлээбитэ, билигин Дьокуускай куоракка олорор.
Сурукка бичиккэ, тылга өскө эһэтин утумнаабыт уонна кини илииннэн суруйбут үлэлэрин кэриэс гынан ылан хаалбыт сиэнэ, Белай Гора гимназиятын диреторынан өр сылларга үлэлээбит, билигин Приморскай кыраай Акучино бөһүөлэгин орто оскуолатын директора Гаврил Пантелеймонович Атласов видеонан ахтыытын истиэҕиҥ.

Ахтыы тыл биэрэбит эһээ стапталлаах сиэнигэр Антон Алексеевич Слепцовка
1 Ыытааччы: Дмитрий Гаврильевич дьоһуннаах олохтоох, сэмэй, сүрдээх үлэһит, наар общество дьыалатын инники туппут, Сэбиэскэй былаас, партия биир саамай эрэллээх саллаата, ол кэмнэр саамай чулуу, бастыҥ, эдэр ыччакка холобур буолар киһилэрэ диэххэ сөп. Саха Сирин уһук хотугулуу-илин улуустарын Дьааҥыннан, Халыманнан, Индигиринэн таба – ат эрэ сылдьар кэмнэригэр кэрийбит киэҥ ыырдаах, хорсун, сатабыллаах, айан уустуктарын этинэн-хаанынан билбит айанньыт, үлэһит киһиннэн биллэр этэ. 
Дмитрий Гаврильевич бииргэ төрөөбүт балта Черемкина Христина Николаевна видеонан ахтыытын истиэҕиҥ.
        2 Ыытааччы: Кини олоҕу дириҥник анаарара. Бэрт былыргы кэмнэртэн ыла саҕалаан, өтөрдөөҕү соҕус олорон ааспыт дьоннор олохторун баарынан суруйара. Элбэх чахчыны, быһылааннары кини суруйууларыттан эрэ биһиги аныгы дьон билиэхпитин сөп. Үгүс былыргы дьонтон элбэххэ үөрэниэххэ, кинилэр дьоҥҥо холобур буолуохтарын да сөп. 
Майыар нэһилиэгин бэтэрээннэрин советтарын председателинэн 15 сыл үлэлээбит, чугастык алтыспыт биир дойдулааҕа Слепцова Акулина Семеновна видеонан ахтыытын истиэҕиҥ.
[bookmark: _GoBack]1 Ыытааччы: 2000 сыллаахха Дмитрий Гаврильевич «Индигир эйгэтигэр» кинигэтэ саха бөдөҥ суруйааччыта, хотугу улуустары үчүгэйдик билэр, үөрэппит Семен Дадаскинов көмөтүнэн тахсыбыта. 
Степан Дадаскинов ахтыытыттан:
· Дмитрий Гаврильевич Слепцовы сэттэ уонус сылларга Кэбэргэнэҕэ көрсүбүтүм, олус сайаҕас уонна бэрт элбэҕи билэр, онтун эмиэ бэрт минньигэстк кэпсиир-ипсиир киһи. Кини тыла өһө оруннааҕа, олоххо буолбуту кэпсиирэ өтө көстөрө, биллэрэрэ.  Итиэннэ, «Абыйым ыччата бэйэтин төрдүн-ууһун биллин диэн, тыыннаахпар тугу билэрбин, кинилэргэ кэпсээн хаалларар баҕалаахпын» - диэбитэ. Кини бу тыллара өйбөр кытаанахтык хатамыттара. Ол иһин көмөлөс диэбитин, өр сылларга хас биирдии очерканы суруйан ыыттаҕын аайы, толору түмэн, мунньан бэчээккэ таһаарбытым. Хас да очеркалары республикатааҕы радионан иһитиннэрбитим уонна фонотекаҕа, өр сылларга уурдарбытым. Бу кинигэ тахсарыгар үп харчы өттүнэн Будимир Дмитриевич Слепцов уонна Надежда Васильевна Атласова көмөлөрүнэн бу очеркалар күн сирин көрбүттэрэ. Ити иһин Дмитрий Гаврильевич уонна мин, кинилэргэ махталбыт улахан этэ.
Бу кинигэ аатын туһунан кэпсээтэххэ, 1942-44 сылга диэри Дружинаҕа ыйга биирдэ, илииннэн суруллар сурунаал тахса сылдьыбыта. «Индигир эйгэтигэр» диэн. Сурунаалы учууталлар Георгий Митрофанович Васильев, Яков Викторович Стручков уонна Гаврил Иванович Винокуров таһаараллара. Сурунаал сэрии хайдах барарын, онно-фроҥҥа көмөнү уонна хоһооннору бэчээттиир эбит. Индигиргэ нууччалар кэлиэхтэрин иннинэ, өрүс сүнньүгэр эбээннэр, юкагирдар олорбуттарын туһунан суруйааччы Күн Дьирибинэ Майыар нэһилиэгин олохтооҕун кэпсээниттэн суруйбута бэчээттэммитэ. 
Сурунаал 1944 сылтан тахсыбат буолбут. Георгий Васильев, Гаврил Винокуров дойдуларыгар барбыттар, Яков Стручков сымыйа бааһыгар түбэһэн, хаайыллыбыт. Дьэ ити иһин кинилэри кэриэстээн Дмитрий Гаврильевич бу кинигэтин «Индигир эйгэтигэр» диэн ааттаабыта.
2 Ыытааччы: Кинигэҕэ  араас кэмнэргэ суруллубут ыстатыйалар, Абый улууһун былыргытын уонна төрүт олохтоохторун тустарынан документальнай очеркалар киирбиттэрэ. Бу кинигэни суруйарыгар Дмитрий Гаврильевич академик Алексей Окладников 1977 с. Зашиверскай туһунан Москваҕа бэчээттэппит кинигэтин, Иван Худяков Элгэс улууһа Верхоянскай уокурук холбоммут кэмин туһунан суруйуутун, Сахалар 17-с, 18-с үйэлэргэ хоту тарҕаныыларын туһунан учуонай Анастасия Парникова суруйуутун, ону таһынан урукку Элгэс улууһугар олорбут уһун үйэлээх дьоннор кэпсээннэрин кытта история чахчыларын тэҥнээн көрөн, бу очеркалары суруйбута.
Дмитрий Гаврильевич эбээн норуотун ыар олоҕун бэрт кыра эрдэҕиттэн көрөн улааппыт, ол иһин бу норуот олоҕун историятын билэргэ оҕо сааһыттан өйүн-санаатын араарбакка ыйытылаһара, интэриэһиргиирэ. 
· «Мин бу кыра бэлиэтээһиммин ким эмит туһанан, бу төрүт былыргы норуот үөскээбит историятын үөрэтэн, дьон билиитигэр тиэрдэллэрэ буоллар диэн санаан, тугу истибиппин, билбиппин, көрбүппүн суруйдум» - диирэ.


1 Ыытааччы: 1636 сыл анараа өттүгэр Иван Ребров биһиги билиҥҥи өрүспүтүн Индигири арыйыан иннинэ, бу өрүс эйгэтигэр киһи сүөһү уонна хамныыр-харамай, кыыл-сүөл ханнык да көрүҥнэрэ бааллара биллибэт этэ. Бу саҕана Индигир муораҕа киирэр төрдүгэр ыт көлөнөн сылдьар дьоннор баалларын иһин, сири чинчийээччилэр өрүһү «Ытаах өрүс» диэн ааттаабыттара. Оччолорго өрүс сүнньүнэн Илин эҥээргэ эбээннэр, арҕаа – юкагирдар тарҕанан-бытанан сылдьаллара. 1639 сыллааххха Иван Постник өрүс илин өттүгэр маҥнайгы зимовьены тутан олохсуйар кэмигэр юкагирдары аан бастаан көрсүбүттэрэ. Уонна «Ыраахтааҕы суола» диэн төлөбүрү төлүөхтэрин туһунан кинилэргэ иһитиннэрбитэ. Дьэ мантан саҕаламмыта хоту дойду төрүт олохтоохторо Россия төрүт дьоннорун кытта билсиһиилэрэ, доҕордоһуулара. 
2 Ыытааччы: Саҥа кэлбит нууччалар маҥнайгы зимовьеларыттан саҕалаан, атын зимовьелары тутан барбыттара. Ол юкагирдары, эбээннэри дьиктиргэппитэ, кинилэргэ мас дьиэ улахан сонун этэ. 
Тумус Хайаҕа эбээннэр түҥ былыргыттан олохсуйбуттара биллэр. Онно икки бөдөҥ аҕа уустара – Куҥкугур уонна Ньанньаҥкыр эбээннэрэ олохсуйбуттара. Кинилэр элбэхтэрэ, тордохторун буруоларын үрдүнэн көтөн ааһар хоптолор түөстэрэ саһаран хаалара. Хас биирдии аҕа ууһун баһылыга туспа бэлиэлээх буолара. Куҥкугурдар баһылыктара бороҥ өҥнөөх табалаах, бороҥ таба таҥастаах буолаллара. Ньанньанкыр баһылыга элэмэс табалаах, оннук өҥнөөх тирии таҥастаахтара. 
1 Ыытааччы: Илинтэн, арҕааттан дьон кэлэн Халыма, Индигир өрүстэргэ олохсуйбуттара, кэлин сыыйа Дьааҥы, Индигир уонна Халыма өрүстэр орто, итиэннэ үөһээ салааларынан тарҕаабыттара. Дьааҥы өрүстэн Индигир өрүскэ Кэлээдьин үрэҕин батыһан киирэллэрэ. Бастакы айанньыттар бу суолунан кэлбиттэрэ уонна Дьааҥы өрүһүн чиэрэстээн, Өлүөнэ өрүскэ киирэн, билиҥҥи Бороҕон сиринэн Дьокуускай олоҕун булаллара.
Индигир өрүс сүнньүгэр олохсуйбуттар сорохтор байар-тайар санааҕа киирбиттэрэ. Ордук, таҥара үлэһиттэрэ уонна эргиэмсиктэр суудайбыттара. Кинилэр хамса табааҕы, кутуу чэйи уонна арыгына атыылаан, омуктар түүлээхтэрин босхону эрэ үрдүнэн ылаллара.
2 Ыытааччы: Билиҥҥи Кэбэргэнэ сиригэр Илин Таастан төрүттээх эбээннэр олохсуйбуттара. Зашиверскай туһунан суруйууга 1670 сылаахха Өрөк Чөрөк атамаан өрүһү өрө өксөйөн тахсыбыт уонна «Тэргэн» диэн сэбинэн эбээннэри ытыалаабыт, хааннарын тохпут. Ол омук хаана Индигир тааһыгар иҥэн хаалбыт үһү. Инньэ гынан хаан өҥнөөх таастар өрүс дьаратыйдаҕына тахсан кэлэллэрэ диэн кэпсииллэрэ. Ол ытыалааһынтан ордубут аҕыйах эбээннэр Илин Тааска куотан, кэлин Тумус Хайа эбээннэригэр холбоспуттар.
Сахалар Зашиверскай сиригэр 17-с үйэҕэ кэлбиттэр эбит. Онно 1700 сыл  таҥара дьиэтин салалтатыгар үс саха киирбиттэрин туоһулуур докумуоннар бааллар. 1739 сыллааҕы Зашиверскайга Дмитрий Лаптев Индигир өрүс төрдүгэр сахалары көрбүтүн туһунан Анастасия Парникова кинигэтигэр суруйбута. Сахалар Индигиргэ 17—с үйэ ортотугар кэлэн олохсуйбуттара дэнэр.
1 Ыытааччы: Дмитрий Гаврильевич үгүс сылларга хомуйбут сэһэннэрин уратыта ханнык сиргэ-уокка, хантан хааннаах, кимтэн кииннээх дьон олорон, тэнийэн үөскээбиттэрэ 17-20 үйэлэри хабан түмүллүбүт. Билиҥҥи кэмҥэ төрүччүни үөрэтии олох ирдэбилэ буолар. Ол биһиги олорор кэммит ис тутула, тэтимэ уларыйыытыттан төрүттэнэр. Кинигэҕэ Никулиннар, Соломовтар, Хабаровтар, Көстөкүүн Рязанскай, Устин Никулин, Боронтоок төрүччэлэрин туһунан кэпсээнэр. Бу кыраайы, төрүччүнү дириҥэтэн үөрэтээччилэргэ күүс-көмө, тирэх буоларыгар саарбаҕа суох.
Абый улууһун гимназиятын үөрэнээччилэрэ «Индигир эйгэтигэр» диэн очеркаларын кинигэтин туһанан элбэх үлэни суруйбуттара. Ол үлэлэр «Ефимовскай ааҕыыларга» талыллан, республикатааҕы академик В.П.Ларионов аатынан «Инникигэ хардыы» кэмпириэнсийэҕэ кыттан үрдүк сыанабылы ылбыттара.
Тылы биэрэбит биир дойдулаахпытыгар, Майыар нэһилиэгиттэн төрүттээх, Дмитрий Гаврильевич айымньыларын интириэһиргээн ааҕар, үөрэтэр Белай Гора гимназия музейын салайаачытыгар Татьяна Константиновна Слепцоваҕа.  (Намыы сиригэр)
2 Ыытааччы: «Элгэс (Абый) олоҕо уонна дьоно (XVII-XX үйэлэргэ)», «Индигир устун» диэн очеркалар хомуурунньуктарыгар ааспыт үйэлэргэ норуокка биллибит ырыаһыттар сахалыы ааттарынан уонна кинилэр биллэр ырыалара ахтыллаллар. Маны тэҥэ киһини ыраах баһыйар күүстээх (Мочоко, Бөтүөссэ, Дудаар уонна да атын), олох ыарахан охсууларыгар бэриммэт, хотторбот, хата олору кыайар күүстээх, модун санаалаах Ньагараанкы, Муоматтан Индигир өрүс устун тыыннан эрдинэн Крест-Майыарга кэлбит хорсун кыргыттар Ульяна уонна Марфа, Индигир эҥэр олоро сылдьыбыт удьуор ойууттар, удаҕаттар онтон да атын элбэх биир дойдулаахтарбыт, төрдүбүт туһунан умнуллубат, сүрэхтэн-өйтөн оспот кэпсээннэр киирбиттэр.
1 Ыытааччы: (Сааргыл ойуун удьуордарыттан Черемкин Дмитрий Степанович - Бүттээх) 
Дмитрий Гаврильевич Бүттээх Миитэрэйгэ 4 сыл устата олорбута. Кини Бүттээх кэпсээннэрин кинигэтигэр киллэрэн бу улуу киһини үйэтитэн, иэһин  төһөтүн эрэ, толорбута. 
(истиэхэйиҥ Бүттээх Миитэрэй туһунан быһа тардыыны, сиэн балтын кыыһын ааҕыытыгар Лия Романовна Шкулева)
2 Ыытааччы: Дмитрий Гаврильевич элбэх хомуйбут, муспут, суруйбут матырыйааллара научнай суолталаах, кини суруйарыгар дьиҥнээх кырдьыгы туох да эбиитэ, үлүннэриитэ тупсарыыта суох суруйара. Ол иһин кини суруйуута научнай, чахчы, туоһу быһыытынан тылыттан тылыгар туттуллар. 
Майыар нэһилиэгин социальнай харалта салалтатын социальнай үлэһитэ Черева Христина Степановна аудио ахтыытын истиэҕиҥ.
«Индигир устун» сборнигы хомуйан бэчээккэ таһаарбыт, Российской Федерации үөрэҕэрии салаатын бочуоттаах үлэһитэ Лидия Петровна Черемкина ахтыы суругун истиэҕиҥ.
Тыл биэрэбит Дмитрий Гаврильевич чугас аймаҕар Николай Дмитриевич Слепцовка.
1 Ыытааччы: Дмитрий Гаврильевич сыралаах үлэтэ үрдүк билиниини ылбыта.  Биһиги улууспут историятын, чахчыларын, дьонун олохторун-дьаһахтарын үөрэппит, элбэх киһини кытта тыыннаахтарына сирэй көрсөн кэпсэппит, кэпсэтиитин сурукка киллэрбит бэрт сэдэх, баҕар соҕотох да киһи буолуо. Кини кэпсээннэригэр, үһүйээннэригэр төрөөбүт дойдубутун үөрэтиигэ, ханнык туох дьон олорон ааспыттарын суруйан тугунан да кээмэйдэммэт үтүөнү оҥордо. 
Этиилэргэ киирэбит.
2 Ыытааччы: Убаастабыллаах ыалдьыттар манан биһиги Дмитрий Гаврильевич Слепцов 100 сылыгар  аналлаах ахтыы киэһэбитин түмүктүүбүт. Бүгүҥҥү биһиги биэчэрбитигэр кэлэн кыттыыны ылбыккытыгар махтанан туран уһун дьоллоох олоҕу, чэгиэн-чэбдик доруобуйаны, күүстээх санааны баҕарабыт. Болҕомтоҕут иһин барҕа махтал.

